
Kimu Berri: inork agindu gabeko
auzolan ederra
Aurten berrogei urte bete dira guraso batzuek Lakiola gaineko
Kimu Berri aterpea egin zutela, haurrek naturarekin harreman
sendoagoa izan zezaten

Felix Ibargutxi Otermin | 2022-12-23

Argazkia: Felix Ibargutxi

Aurten bete dira 40 urte Lakiola aldeko Kimu Berri aterpea
inauguratu zela. 1982ko urriaren 24an izan zen inaugurazio-festa.
Aurretik, zenbait hilabetetan zehar, jo eta ke jardunak ziren
ikastolako zenbait guraso eta baita bestelako gizonezko batzuk,
eraikin hura egiteko. Batzuek igeltsero-lana egin zuten, beste
batzuek harriak garraiatu, izan zen arotz- eta iturgin-lana egin
zuenik ere. Auzolanaren etsenplu garbia.

Legazpiko ikastolak Kimu Berri zuen izena orduan. Geroago aldatu
zioten deitura, egungo Haztegi ipintzeko. Orduko guraso talde
baten ekimena izan zen aterpea eraikitzea. Hasiak ziren haurrekin
mendi-irteerak egiten eta, umeek naturarekin lotura estuagoa izan
zezaten, aterpetxe moduko eraikina egitea pentsatu zuten. Lakiola
gainean dagoen Ardanbideta izeneko paraje laua jo zuten begiz eta
jabeari eskatu zioten.

Argazkia: Julian Auzmendi

Lursail haren jabea, eta Lakiolabekoa baserriarena, Agustin Agirre
zen, oso gizon ezaguna, Urretxuko alkate izandakoa. 25 urterako
utzi zien lursaila.

Ekimena eta ekintza gurasoena izan zen. Ikastolak, erakunde gisa,
ez zuen parte hartu. Dirua lortzeko, guraso horiek paper eta kartoi
bilketari ekin zioten. Hainbat asteburutan, herriko zenbait kamioi
hartuta, besteak beste Basaberena, dendaz denda-eta ibili ziren,
batutakoa gero herriko paper-fabrikan entregatzen zutelarik.
Eraikitze-lanetarako, material asko Moyuak Oñatin zeukan almazen
batetik hartu ziren, eta Legazpira ezkondutako Jesus Olaizola

urretxuarrak eramaten zituen kamioian Ardanbidetaraino. Moyuako
enplegatua baitzen Olaizola. Beste material batzuk, Luis Sukia
Muruaren bidez eskuratu ziren; gizon hau orduan etxeak egiten ari
baitzen Laubide aldean.

Blokeak kargatzen. Argazkia: Armando Martinezek emana

Armando Martinez izan zen lantegi horretan gehien saiatuenetako
bat, eta bere testigantza jaso dugu. Orain Galizian bizi da, Vigo
aldean. Adierazi digunez, igandeetan egiten zituzten mendi-irteerak
ikastolako umeekin. “Aukeratu genuen Ardanbideta, besteak beste
ikusi genuelako han harrizko pareta luzea zegoela, eta harri hura
aprobetxatu genezakeela”. Traktoreak bilatu zituzten harriak
kargatzeko eta, asteburu denak horretan emanda, jo eta su jardun
zuten gurasoek. “Ez zegoen talde finkorik, batzuetan dozena bat
lagun biltzen ginen, beste batzuetan gehiago”. Lantegi horretan,
Armandorekin batera, Jose Egaña nabarmendu zen, besteak beste.

“Gu biok aste barruan ere joaten ginen batzuetan. Ordu asko sartu
genituen, emaztea ia-ia banandu zitzaidan”, esan digu umoretsu.

Argazkia: Julian Auzmendi

Teilatua egiten. Argazkia: Julian Auzmendi

Aterpea, lanak bukatzeko zorian. Argazkia: Elkarteak emana

Eraikina bi solairukoa da. Behekoak harrizko paretak ditu, goikoa
paretak blokeekin egin ziren. Behin, Jesus Olaizola bloke horiek
garraiatzen ari zela, pistatik atera zitzaion kamioia eta ez atzera ez
aurrera gelditu. Egizabalgo Santi Zabaleta azaldu zen eta honen
kamiora pasa zuten zamaren parte handi bat. Halaxe, Olaizolak
atera ahal izan zuen bere kamioia. Teilatuko lanak Laubideko
igeltsero galiziar batek egin zituen, Alfredo izenekoak.

Obraren ardura teknikoa, Francisco Javier Elorza arkitekto
legazpiarrak hartu zuen bere gain. “Gero haserretu egin zitzaigun,
goiko pisuaren diseinua ez genuelako errespetatu eta bertan bizitza
jarri genuelako. Esan zigun oker gura ‘konpontzeko’ aterpe aurreko
portxea egiteko, ez zegoen aurreneko proiektuan, egin genuen eta
bakea”, esan digu Armando Martinezek.

Jende askok jardun zuen lanean. Paper bilketan gogotik egin zuen
lan Julian Perez de Albenizek, adibidez. Jesus Mari Garmendia
zenak ere (Garmendia Haundiak) lan asko egin zuen eta Añorgako
fabrikara joan zen porlana modu onean inguratu nahian.

Garmendiaren seme Rubenek esan diguna: “Nik orduan hemezortzi
urte nituen. Gogoan dut aita nola ibili zen, lehenengo egun haietan,
lursaila neurtzen, Txispirekin batera”.

Urtatzagarako Manuel Aztiria zena askotan azaldu zen
Ardanbidetara han eta hemen laguntzera. “Antzuolatik ere etortzen
ziren batzuk laguntzera. Herrian jende askok lagundu zigun,
Gurrutxaga tabernan ardo-garrafoiak eman zizkiguten, Intxausti
harakinak ere eman zigun generoa…”, dio Armando Martinezek.

Aipatu beharreko beste izen batzuk: Cesareo de la Presa (era
askotako lanak egin zituen) eta Jose Luis Mantxola (Kutxako
enplegatua izan eta diru-kontuez arduratu zen). Arsuaga erlojeroak
ere behar du aipamena; beronek aurkitu zuen ura, ‘zahori’-lana
eginez, eta goi-aldeko iturburu hartatik hartu zen likido preziatua,
gero aterpe ondoko depositua betetzeko.

Agustin Beloki kantuan. Argazkia: Armando Martinezek emana

Bukatu ziren eraikitze lanak eta 1982ko urriaren 24an izan zen
inaugurazioa. Atarian, ‘Aita Juanjok’ (Juan Jose Lizartzak) meza
eman zuen. Orduko argazkietan ikus daitekeenez, Agustin Belokik
bertsotan egin zuen elizkizunaren barruan.

Argazkia: Julian Auzmendi

1990ean aldaketa handia gertatu zen Ardanbidetako aterpetxean:
lehengo zesio edo lagapena salerosketa bihurtu zen: lursail hau
Legazpiko Udalari saldu zion Agustin Agirrek. 1.055 area eta,
prezioa, 8 milioi pezeta. Artean Prontxio Larrañaga zegoen alkate.
Salerosketa agirian azaltzen diren muganteak: iparraldean, Jose
Ugalde; hegoaldean, Agirre Azurmenditar anai-arrebak, Zenon Irizar
(Zabalotegi) eta Agustin Ibarguren (Lakiolaaundi); ekialdean,
Urretxu-Zumarragako Ugaldetarren herederoak; mendebaldean,
Agustin Ibarguren.

2010ean Kimu Berri kultur elkartea sortu zen, zenbait pertsonak
osatua eta, tartean, Izadi Zaleak elkarteko lagun batzuk. Cesareo de
la Presa dugu hasierako lantalde hartako pertsona bakarra orain
elkartean dagoena. Aterpea eta lursaila Udalarenak dira, baina talde
honek gobernatzen du. Garai hartan obra handia egin zen
eraikinean, eta sukaldea eta komunak berritu. Egun 41 lagun dira
elkarteko kide. Ikastolako ikasturtea bukatutakoan batzarra egin ohi
du elkarteak eta orduan, zozketa bidez, erabakitzen da lagun

bakoitza zein igandetan arduratuko da aterpean salda emateaz
bertatik pasa nahi duten guztiei.

Behin lapurreta gertatu zen. Lagun batzuk, elkarren gainean jarrita,
teilatura igo ziren, eta hango leihoa puskatuta, barrutik koltxoi
batzuk eraman zituzten. Hura izan zen aterpetxearen inguruko
albiste txar bakarra.

Esanda bezala, haurren mendi-irteerak zirela-eta egin zen
aterpetxea 1982an. Aspaldi bukatu ziren umeekiko irteera horiek,
eta orain, aterpetxearen eginkizun ohikoena zera da, parean
tokatzen diren mendizaleei salda ematea.

Paraje honen historia

Lakiolaetxeberriko Blas Kortazarrek paraje hura larre-toki huts
ezagutu zuen, eta buelta guztian harrizko pareta. Gero, pareta
horietako harri gehienak, aterpetxea egiteko erabiliko ziren. Aspaldi,
Lakiolabeko maizterren ardiak larratzen ziren hor. Gero, Juan
Antonio Esnaolaren familiak alde egin zuenean, Lakiolaaundiko
Ibargurendarrak hasi ziren harutza ardiak bidaltzen.

Orain Udalak egindako txabola hori dagoen tokian, garai batean
eillor txikiagoa zegoen, bere eskorta zeukana; eta, aterpetxera
ematen duen aldean, txabolaordea zegoen, kamaina zeukana.

Larre-toki eta zelai izan zen hogeigarren mendean zehar, baina
horren aurretik pagadia zen, parte batean behintzat. Horko jabeak
Lakiolabeko Agirretarrak izan ziren eta izan dira duela gutxi arte,
baina ez beti: 1879an, Lakiolabeko Jose Joaquin Agirre Mantxolak
(Legazpi, 1841-1911) horko pagadia erosi zion Francisca Agirre
Mendizabal izeneko alargun bati. Lursail handia zen, 1.068 areakoa,
106.800 metro koadro, beraz; eta Antzuolako partean zegoen.
Franciscak aitarengandik (Jose Maria Agirre Azpilleta) jasoa zuen
lursail hori herentzian.

1945ean, Lakiolabeko jabea zen baina Urretxun bizi zen Jose
Agustin Agirre Iturbek (Lakiola, 1873, Agustinen aita) Lakiolaaundiko
Agustin Ibarguren Pagolari utzi zion Ardanbidetako larreen eta

txabolaren erabilpena. Urtean 250 pezeta ordaindu beharko zuen
honek, eta baita ere Lakiolabeko sail guztien garoa aprobetxatzeko
eskubidea eman zitzaion, salbuespen batekin: Kantera-azpiko saila.

Ardanbidetako nagusi Agustin bere alabekin Miren, Eguzkiñe eta Nekane.
Ardanbidetako txabola omen. Argazkia: Familiak emana

Pasalekua izan da betidanik

Oraindik hainbeste urte ez dela, jendea oinez joaten zen herri
batetik bestera. Batzuetan bide eroso-erosoa izango zuten, laua,
erreka edo ibai-ertzen batetik; beste batzuetan mendiak zeharkatu
beharko zituzten, eta jeneralean, ahal zela, alferrikako aldaparik
gabe eta tontorrik zapaldu gabe egingo zuten.

Ardanbideta pasaleku oso garrantzitsua izan zen. Erreparatu
diezaiogun toki-izenari. ‘Ardo’ esateko hitz zaharra ‘ardano’ zen, eta
‘ardanbideta’-k adierazten digu ardoa garraiatzen zen parajea zela
hura. Aspaldiko garaietan, eta baita gure guraso eta aitona-amonen
garaian ere, hortik pasatzen zen Urola eta Debako arroak lotzen

zituen bideetako bat. Alegia, Oñati eta Arantzazura joan nahi zuen
azpeitiarra hortik pasako zen; eta baita Zumarragara edo Azkoitira
joan nahi zuen oñatiarra ere.

Zehatzago esanda, duela 50 urte Oñatiko baserritar asko pasatzen
zen Ardanbidetatik Zumarraga aldera; batzuk, beren generoa
saltzeko, adibidez azokan, eta beste batzuk trena hartzeko; tren-
geltokiak bat baino gehiago ziren Zumarragan, gainera.

Adibidez, 1933an Oñatiko Koixkargaraikoan jaiotako Bixenta Aiastui
Aiastuik azaldu digunez, “Eltzikorta baserriko Julian Erostegi (1911)
oso zen Zumarragara mendiz joatekoa, askotan denbora-pasa,
aparteko eginkizunik gabe”. Eta Bixenta bera ere, gaztetan, nahiko
sarri joan ohi zen Zumarragara lehengusina bati bisita egitera.

Argazkia: Julian Auzmendi

Lakiolaetxeberriko Blas Kortazar

Lakiolaetxeberriko Blas Kortazarrek kontatu diguna: “Zumarragako
feriara joaten ziren Oñati aldeko baserrietako emakumeak, asto
gainean: Eltzikortakoak, Korosokoak, Lizargaratekoak… Orduan
igandean zen azoka. Askotan ikusi nuen Korosoko Ermeregil
(Igartua abizenekoa), hura astero pasatzen zen. Gero, 3rak edo
3:30ak aldera, atzera Zumarragatik gora azaltzen ziren emakumeak,
baina orduan asto gainean”. Blasek dioenez, oñatiar horiek,
goizean, Ardanbidetatik pasa ostean, Lakiolaetxeberri ondo-ondotik
pasatzen ziren, garakaldetik, handik Otsazuloetara, eta
Mendiarasgoiko aldera azaldu. Otsazuloeta “terreno laua” da,
laugunetxo bat.

Mendiaraspeko Pepita Etxeberriak (1930ko hamarkadan jaioa)
gogoan du nola santalutzitan “Oñatimendiko” lagun asko pasatzen
ziren bere baserritik. Haiek Otsazuloetatik zetozen, “gure goiko
txabola aldetik, baina Mendiarasgoikotik pasa gabe. Santalutzitan,

haietako asko behorrak saltzera edo erostera etortzen ziren”. Zaldia
ere erosiko zuten batzuetan, Oñatimendikoek zaldia edukitzen
baitzuten soziedadean, gero medikuak erabil zezan. Udaberri
hasieran ere Oñatimendiko baserritar asko azaltzen ziren
Otsazuloetatik behera Mendiaraspera, astoarekin arkumeak hartuta;
Zumarragako harakinei saltzeko, edo tren-geltokira joateko, gero
Ordiziaraino egiteko.

Mendiarasgoikoko Antonio Aztiriak dioenez (hau, berriz,
Urtatzagarakoan jaioa), batik bat trenera joateagatik azaltzen ziren
oñatiarrak. Eta kontuan hartu behar da hiru tren-geltoki zeudela
garai batean Zumarragan. “Otsazuloetako zabalera azaltzen ziren,
eta han bi bide hartu daitezke. Bata hartu ezkero, Lekuonako
txabola, Bentatxo eta Zurrantegira joango ziren; baina gehienak
Mendiaspera jaisten ziren, eta horretarako ezker aldera hartzen
zuten, eta gero Galdosko sailetatik behera joaten ziren”.

Lakiolaetxeberriko Blas Kortazar bera ere behin baino gehiagotan
joan zen etxeko behia hartuta Oñati aldeko baserri haietara:
Duruanera, Askazubira, Eltzikorta, Sarramendi, Lizargaratera…
Haietan zezena egoten baitzen, Diputazioarena. Dirudienez, urte
batetik bestera baserriz aldatzen zuten zezena. Orduan ez zegoen
behi pinttorik (frisoirik); suizak izaten ziren, edo ‘herri-behiak’
(gorriztak).

Gainera, duela laurogei urte ere erromeri tokia izan zen
Ardanbideta. Lakiolaaundiko Mª Luisa Ibargurenek esan digunez,
berak hamahiru urte zituela behintzat egin zen. Aldi gehiagotan ere
egingo zen. Putxuniketan jolasten omen ziren. Irimo eta Basaldeko
neskak agertzen ziren, Kaminpeko Maria, Mendiarasgoikoko Ines…
Pedro Ezkibeletak ahoko soinua jotzen omen zuen, oso ondo.

Promesa egindakoen bidea

Nondik zen “Oñatimendikoen” bide hau? (Edo, alderantziz, Lakiola
aldetik Oñatira joateko bidea?) Pentsatzekoa denez, orduko
ibiltariak praktikoak ziren eta ez zuten alferrikako aldaparik igo nahi.
Arrolamendiko tontorrik zapaldu gabe ibiliko ziren. Blas Kortazarrek

gogoan du oraindik nondik zen Ardanbidetatik gora Oñatiko Koroso
baserrirantz zihoan bidea. Hona bere azalpena: “Lakiolaaundiko
txabola pasata, eskuinaldera, Antzuolako lursailetara, eta pasatu
behar da lausoniana dagoen bide batetik, gero abeto sail batetik,
eta, halaxe, Korosoko bi txaboletaraino; aspalditik daude erorita”.

Izan ere, Ardanbidetatik gora Lakiolaandiko eillorra dago. Handik
goraxeago, historiaurreko tumulua pasata, Motxa(re)n Eskorta
dugu, aspaldiko eillor baten aurriak, hondakinak. Eta metro gutxi
batzuk gora eginda, eskuinetara jotzen da. Antzuolabaso hasten da
han. Zehar-zehar doa bidea, aldaparik gabe, Argilekuraino. Lehen
zatian pista dago, eta Korosoko txabolen inguru horretan bide
zaharra zapalduko dugu, ertzean harlauzez hornitua.

Lakiolaaundiko Maria Luisa Ibarguren

Lakiolaaundiko Mª Luisa Ibargurenek azaldu digunez, bera gazte
zela Orioko bi mutilek bere etxean pasa zuten gaua. Promesa egina
zeukaten Arantzazura joango zirela erromes, oinez, eta horretan ari
ziren. Mutil haietako bat behintzat Itxaspe baserrikoa zen.
“Hainbeste ibili zirenez, lo egin eta hurrengo goizean ezin zuten
pausorik jo. Esan genien joateko Eguzkitzako etxabola aldera, eta
handik Arantzazu ikusiko zutela”, dio Maria Luisak.

Lakiolan galdutako oriotarra, Joxe Irastorza Zabala.

Argazkia: Familiak emana

Argitu ahal izan dugu aspaldiko gertaera hura. Protagonista nagusia
Joxe Antonio Irastorza Zabala dugu. Oriotarra zen, Itxaspe
baserrikoa, eta bertako ‘Virgen Carmeli’ baporean ari zen lanean.
Artean 19 urte zituen. 1952ko apirilaren 22an, lanak bukatuta
bazihoan ontzia portura, eta horretarako Orioko barra pasa behar,
toki malapartatua, hainbat ontzik une larriak bizitutako lekua. Han
zela, baporea irauli egin zen eta bost marinel itota hil. Bi marinel
bodegan ari ziren lanean eta hantxe preso gelditu. Horietako bat,
Joxe Antonio Irastorza. Kanpotik, aizkora hartuta, lortu zuten zuloa
egitea, eta Joxe bizirik atera zuten; beste laguna hil berria zegoen.
Estutasun hartan zeudela, promesa egina zioten Arantzazuko
Amabirjinari: haraino joango zirela oinez eta hankahutsik.

Iñaki Iturain oriotar historialariak 2016ko ‘Itsas memoria’ aldizkariko
‘Una mirada al mar y a sus historias desde Orio’ artikuluan dioenez,
Joxek lau hilabete eman zituen ospitalean eta, handik irtendakoan,
promesa betetzeari ekin zion: Oriotik abiatuta, Zumarragaraino iritsi
zen, baina handik aurrera ezin segi, oinak txikituta zituen eta.
Frantziskotar batek esan zion nahikoa zuela, horrekin betea zuela
promesa. Baina Joxe Antoniok ez zuen etsi. Haren alaba Anak esan
digunez, batzuetan anaia Joxe Marik lagunduta, beste batzuetan
anaia Juan Joxeren konpainian egin zituen beste ahalegin batzuk
eta azkenean bai, lortu zuen Arantzazuraino oinutsik heltzea, oinak
odoletan zituela.

Familia horretan berebiziko jaiera zegoen Arantzazuko
Amabirjinarenganako. Joxe Mari Irastorza eta bere anaia Juan Joxe
urtero joaten ziren Arantzura oinez, Joxe Antoniorena gertatu baino
lehen. “Bi anaiok harrobian egiten zuten lana eta harria puskatzeko
lehergailua jartzen ari zirenean lehertu egin zitzaien. Juan Joxek
bixta galdu zuen eta Joxe Marik zauriak zituen buruan. Istripua
gertatu ostean promesa egin zuten urtero, ahal zutenean behintzat,
Arantzazura joateko. Gero gertatu zen nire aitarena eta jarraitu
zuten bai nire aitarekin, eta baita bestela ere Arantzazuko bidea
egiten”, adierazi digu Joxe Antonioren alaba Anak.

Joxe Antonio, beste bi anaiak baino gazteagoa zen, eta beste ama
baten seme. Bera Irastorza Zabala zen; Joxe eta Joxemari, berriz,
Irastorza Aizpurua.

Baina, dirudienez, Luisa Ibargurenek esandakoa aintzat hartzen
badugu, Lakiolara azaldutako mutil haiek ez zuten egun hartan
Ardanbideta zapaldu, eta beheragotik, beti Legazpiko partetik, egin
zuten Oñati aldera.

‘Erratzu’ artzainaren topalekua

Bestalde, Kimu Berri ondoko etxabolan jende askok egiten zuen lo,
Lakiolaandiko Mª Luisa Ibargurenek adierazi digunez. Eta
Lakiolaetxeberriko Blas Kortazarrek esana: Urretxun bazen ‘Erratzu’
esaten zioten ardi-tratante bat, Xixilio Gisasola, ardi zaharrak
erosten zituena Arrolamendiz bestaldeko Sarramendi eta inguruko
baserrietan. Lehenbizi, egiten zuen ardiak erosi eta markatu.
Jartzen zuen entregatzeko egun bat, eta tokia Ardanbidetako
etxabola izaten zen. Halaxe, esandako egunean baserri haietakoak
Ardanbidetara joaten ziren beren ardiekin, eta han tratantea
edukitzen zuten zain. Sarramendi baserriko Mielanjel Kortabarria
bera ere eginda dago lan hori, “eta zeharbidetik ibiltzen ginen,
Arrolamendiko tontorretik pasatu gabe”. Gero Xixilio horrek oinez
eramaten zuen artaldea behera aldera.

Xixilio Gisasola Zaldua.

Argazkia: Biloba Ignacio Galdonak emana

Erratzugoikoa baserrian jaioa zen Xixilio Gisasola, Santa Barbarako
ermitatik gertu, baina Urretxuko Labeaga kalean bizi zen, Isabel
taberna-jatetxetik gertu. Haren aita, Gegorio, izan zen ardiekin
etengabeko tratuan ibiltzen zena, baina Xixilio ere aritzen zen.
Biloba Ignazio Galdonak adierazi digunez, Xixilio asko aritzen zen
arkume-narruak erosi eta saltzen, eta Urbiatik gaztak ekartzen
zituen, Otsaurteraino trenez joanda.

1930eko hamarkada bukaera aldera, Gregorio Gisasolak Urasandi
baserria erosi zuen Zumarragan, oso-oso hondatua zegoelarik, eta
guztiz berritu, gero maizterrak bizi izan zirelarik bertan.

Mielanjel Kortabarria oñatiarrak esana baita ere: Santalutzitara
behor eta moxal asko eramaten ziren Aurrekomenditik, zeharbidetik
joanda Ardanbidetara, eta handik Zumarragaraino. Mielanjelen
aitak, Gregorio Kortabarriak, esan ohi zuen: “Bakerik handiena,
behorrak kendutakoan”. Hori 1950. urte aldera izan omen zen. Izan
ere, neguan, edurra-eta egiten zuenean, behorrak oso behera
jaisten ziren, Antzuola aldera, eta hango lur-jabeek animaliak
‘bahitu’ eta gobernatzen zituzten. Aurrekomendiko jabeak bila
azaltzen zirenean, egun haietako mantenua ordaindu behar izaten
zuten, atzera behorrak eramango bazituzten.

Ardanbidetatik Zumarraga aldera joateko beste bide bat, Kurutzeko
Zabalera joanda. Inguru hartan, Lakiolaetxeberri gaineko tontorrean,
Hirupagota dago, garai batean hiru pago baitzeuden, eta orain
bakarra. Hara joaten da urtero Blas Kortazar, buelta batzuk ematen
dio arbolari eta gero, bost minutuz edo, besarkada ematen, energia
ematen omen dio eta.

